
Lurralde Antolamendurako Batzordeak Iruña eta Irurtzun artean Plazaolako trenaren ibilbidea berreskuratzeko UGPSaren alde egin du 
Ibilbide berriak 20 kilometro luze izango ditu
2009ko irailak 15, asteartea.  Lurralde Antolamendurako Batzordeak Plazaolako trenaren bidea Iruña eta Irurtzun artean “bide berde” gisa berreskuratzeko Udalaz Gaindiko Proiektu Sektorialaren aldeko txostena egin du; ibilbide berriak 20 kilometro edukiko ditu. 

Proiektua Plazaola Partzuergo Turistikoak sustatu du. Asmoa da Plazaolako tren zaharrak Nafarroan egiten zuen bide osoa berreskuratzea eta Donostiatik Irurtzunerako zatiari jarraipena ematea. Hainbat turismo eta aisia jardueren ardatza da bidea eta Espainiako Gobernuaren Ingurumen, Landa Eremu eta Itsas Ministerioaren Natur Bideen Sarean sartuko da. 
Eraikuntza proiektua aurkeztu behar da, gehienez, UGPSa indarrean jarri eta urte betera. UGPSa jendaurrean jartzeko epea amaitu ondoren onartuko du behin betiko Nafarroako Gobernuak. Obrak amaituko dira UGPSa onartu eta lau urtera, gehienez. Beharbada Añezkar eta Aizkorbe tunelak berreskuratuko dira, baina lan hori ez da aipatu epeetan sartzen. 
Proiektu Sektorialean sartzen den ibilbideak bost udalerri hartzen ditu: Berriobeiti (kontzejuak: Artika, Aitzoain, Berriogoiti, Ballariain, Elkarte eta Oteitza), Berriozar, Itza Zendea (kontzejuak: Saratsa, Eritze, Saratsate eta Gulia), Arakil (Aizkorbeko kontzejua) eta Irurtzun. 
Oinarrizko plataforma berreskuratzea ezinezkoa den zatietan (industrialdeek eta urbanizazioak ibilbidea desagerrarazi dutelako edo tunelak ezin direlako berreskuratu, adibidez), aukerako beste ibilbide batzuk daude aurreikusita.
UGPSan aukeratutako ibilbideko jabetzak aztertu dituzte: bideak hartzen dituen lursail pribatuen zerrenda egin dute eta, fitxen bitartez, desjabetu beharreko lurrak zehaztu dituzte (Guliako biaduktua, adibidez, desjabetu egin behar da).
Zatiak
Ibilbidearen abiapuntua Iruñako eta Berriobeitiko udalerrien arteko mugan dago. Berriobeitiko lehen zati hori (Artika) 1.195 metro luze da eta jatorrizko bidearekin bat dator. Orain oinezkoentzako bidea da: zolatuta, argiztatuta eta eremu libreetan dago. Hori, Mogotes sektorearen garapenari esker. 

Berriozarreko zati 1.342 metro luze da eta jatorrizko bidearekin bat dator, parte handi batean. Dena den, herrigunera sartzeko NA-4108 errepidetik aurrera aukerako bidea egin beharko da, N-240-A errepidearen inguruan erabat hiritarrak diren lekuetatik ez pasatzeko. Alde horretatik, proposatu da kuartelen ipar-ekialdeko mugan dagoen bidea hartzea, Aitzoaingo bidera heldu arte; Aitzoaingo bidea asfaltatuta dago eta Berriozarreko herrigunera heltzen da.
Hirugarren zatia Berriobeitin dago (Aitzoain, Berriogoiti, Ballariain, Elkarte eta Oteitza) eta 6.747 metro luze da. UGPSan planteatu dute bidea Plazaola zerbitzu guneko saihesbidearen paraleloan egitea. Aukerako ibilbide bat ere jarri dute Berriogoitiko herrigunean, inguruko tunel bat ezin delako berritu. Partzuergoak proposatu du herrian arku bat jartzea, oroigarri gisa.
Laugarren zatia Itza Zendean dago (Saratsa, Eritze, Saratsate eta Gulia) eta 8.151 metro luze da. Proiektuan jatorrizko bideari heldu diote Saratsako sarreraraino eta herrigunean aukerako pasabide bat jarri dute. Gero jatorrizko bideari eutsi diote berriz, Eritze eta Saratsateraino. Han aukerako beste bide bat jarri dute, ipar-ekialdetik, AP-15 autopista egin zutenean jatorrizko bidea hautsi egin baitzuten. Saratsate inguruan bide berria jatorrizko ibilbideari lotzen zaio berriz, Arakileraino (Aizkorbe), eta Guliako biaduktutik pasatzen da. Biaduktua 192 metro luze da eta balio handiko ingeniaritza lan bat da, hondatuta badago ere. 
Bosgarren zatia Arakilen dago (Aizkorbe) eta 1.525 metro luze da. Zati horretan 620 metroko tunel bat dago. Tunela eta jatorrizko bidearen zati batzuk gaizki daudela ikusita, aukerako ibilbideak planteatu dituzte, baina ez dute guztiz baztertu jatorrizko trenbidea berreskuratzea. 
Seigarren zatia Irurtzunen dago eta 780 metro luze da. Bidea bat dator trenbide zaharrarekin eta Irurtzungo geltoki zaharra zegoen lekuan amaitzen da; geltoki hori desagertuta dago gaur egun.
Bideak 3,20 eta 3,80 metro arteko zabalera izango du; aukeran jarri dituzten ibilbideak estuagoak dira, maldak direla eta. Egitura eta eraikuntza aldetik bidea sendoa dela ziurtatzeko, egiturak (hormak eta zubiak) eta tunelak berrikusi eta, hala badagokie, egonkortu egingo dituzte. 
Ibilgailu motordunek ezingo dute bide berdean ibili, salbu lursailetan nekazaritza eta abeltzaintza lanak egiteko edo larrialdietarako badira. Gainera, segurtasunean eragina duten elementuak eta beste elementu interesgarri batzuk seinaleztatu egingo dituzte (iturriak, arauak, e.a.). 
Lurralde Antolamendurako Batzordeak UGPSaren aldeko txostena egin du onura publikokoa eta gizarte aldetik interesgarria delako. Izan ere, gizarte ongizatea hobetuko du, aisia eta kirol jarduerak egitea erraztuko baitu. Gainera, trenbide historikoak berreskuratzeak on egiten die ostalaritzarekin eta turismoarekin zerikusia duten jarduera ekonomikoei.
Los Arcoseko abiadura zirkuiturako sarbideak aldatzea 
Halaber, Lurralde Antolamendurako Batzordeak Los Arcoseko abiadura zirkuiturako sarbide nagusia aldatzearen aldeko txostena egin du. Beraz, UGPSa aldatu egin behar da. Konpentsazio Batzordeak proposatu bezala, bide berria Lizarrerriko Ekonomi Jardueren Eremutik igaroko da eta, gero, ipar-ekialdeko berdegunea zeharkatu ondoren, zirkuituaren zerbitzu bideari lotuko zaio. Orobat, indarrean dagoen UGPSan aurreikusitako sarrera nagusia (Gidarien Bidea) hegoaldeko bigarren saihesbide bihurtuko da, kirol ekitaldiak egiten diren egunetarako.
Horren harian, Lurralde Antolamendurako Batzordeak ekonomi jardueren eremuko kudeatzaileek aurkeztutako bi alegazio onartu ditu. Beraz, zirkuituak sarbideen mantentze-lanetako gastuetan parte hartu beharko du eta zirkulazio plan bat egin beharko du, ibilgailu asko biltzen direnean zirkuituak eta ekonomi jardueren eremuak behar bezala funtziona dezaten bermatzeko. 
Azkenik, Batzordeak Erripagaineko UGPSan II. Banaketa Eremuko eraikigarritasuna %0,71 (erabilera komertzialeko 596,53 metro koadro) handitzea onartu du: Nafarroako Gobernuarena den lursail zati bat hirigintza aprobetxamendurako jartzea erabaki du. Lursail zati hori desjabetu egin zuten bere garaian, Iruña/Uharte errepidearen paraleloan oinezkoentzako bide bat jartzeko.  
Oharra: navarra.es web guneko albisteen atalean prentsa-ohar honi buruzko argazki bat dago.

